
DAVLAT FUQAROLIK XIZMATI IMIJINI 
YUKSALTIRISH: XORIJIY DAVLATLAR 
TAJRIBASI VA ZAMONAVIY YONDASHUVLAR

Bekmurodov Navruz Ergashevich
O‘zbekiston Respublikasi Prezidenti huzuridagi Davlat boshqaruvi akademiyasi tayanch doktoranti
E-mail: navruzergash1980@gmail.com

Annotatsiya: Mazkur maqolada Yangi O‘zbekiston sharoitida davlat fuqarolik xizmati imijini oshirishdagi dolzarb mua-
mmolarni hal etish maqsadida xorijiy davlatlar tajribasi qiyosiy tahlil qilinadi. Tadqiqotda davlat xizmati imiji jamoatchilik 
ishonchi, ma’muriy legitimlik va boshqaruv samaradorligi bilan uzviy bog‘liq ekani ilmiy jihatdan asoslanadi. Isroil, Fransiya, 
Singapur, Germaniya, Yaponiya va Janubiy Koreya tajribasi asosida strategik rejalashtirish, inson resurslarini boshqarish, raqa-
mli boshqaruv tizimlari, institutsional halollik va kadrlar salohiyatini rivojlantirish davlat xizmati nufuzini mustahkamlashda 
muhim omil ekani ko‘rsatilgan. Shuningdek, davlat xizmatida motivatsiya, rag‘batlantirish va kompetensiyalarni rivojlantirish 
mexanizmlarini takomillashtirish bo‘yicha amaliy xulosalar berilgan. 

Kalit so‘zlar: davlat fuqarolik xizmati, imij, jozibadorlik, jamoatchilik ishonchi, strategik rejalashtirish, inson resurslarini bosh-
qarish, kompetensiya, motivatsiya, raqamli HRM, korrupsiyaga qarshi kurash, inklyuzivlik, xorijiy tajriba.

Аннотация: В данной статье проводится сравнительный анализ опыта зарубежных государств с целью решения 
актуальных проблем повышения имиджа государственной гражданской службы в условиях Нового Узбекистана. В 
исследовании научно обосновано, что имидж государственной службы тесно связан с общественным доверием, 
административной легитимностью и эффективностью государственного управления. На основе опыта Израиля, 
Франции, Сингапура, Германии, Японии и Южной Кореи показано, что стратегическое планирование, управление 
человеческими ресурсами, цифровые системы управления, институциональная добропорядочность и развитие 
кадрового потенциала являются важными факторами укрепления престижа государственной службы. Также 
представлены практические выводы по совершенствованию механизмов мотивации, стимулирования и развития 
компетенций в государственной службе.

Ключевые слова: государственная гражданская служба, имидж, привлекательность, общественное доверие, 
стратегическое планирование, управление человеческими ресурсами, компетенция, мотивация, цифровой HRM, 
противодействие коррупции, инклюзивность, зарубежный опыт.

Abstract: This article provides a comparative analysis of the experience of foreign countries aimed at addressing the current 
challenges of improving the image of the civil service in the context of New Uzbekistan. The study scientifically substantiates 
that the image of the civil service is closely linked with public trust, administrative legitimacy, and the effectiveness of public 
administration. Based on the experiences of Israel, France, Singapore, Germany, Japan, and South Korea, it is demonstrated that 
strategic planning, human resource management, digital governance systems, institutional integrity, and the development of 
human capital are important factors in strengthening the prestige of the civil service. The article also presents practical conclu-
sions on improving the mechanisms of motivation, incentives, and competency development within the civil service.

Keywords: civil service, image, attractiveness, public trust, strategic planning, human resource management, competency, 
motivation, digital HRM, anti-corruption, inclusiveness, foreign experience.

K I R I S H
Yangi O‘zbekiston sharoitida davlat fuqarolik xizmatchilarining ijobiy imijini shakllantirish va mustahkam-

lash masalasi xalqaro tajribani har tomonlama va tizimli tahlil qilishni taqozo etadi. Zero, rivojlangan davlat-
larda davlat fuqarolik xizmati samaradorligi, jozibadorligi va jamoatchilik ishonchini ta’minlashga qaratilgan 
institutsional, tashkiliy hamda raqamli mexanizmlar izchil ravishda takomillashtirib borilmoqda. Ayniqsa, davlat 
xizmatchilari faoliyatining ochiqligi, professionalizmi, aholi bilan samarali muloqotni yo‘lga qo‘yish, xizmatlar 
sifatini oshirish va raqamli texnologiyalarni keng joriy etish orqali ijobiy imijni mustahkamlashga alohida e’ti-
bor qaratilmoqda. Shu nuqtai nazardan, mazkur maqolada davlat fuqarolik xizmati tizimida mavjud muammo 
va kamchiliklarni bartaraf etish maqsadida xorijiy mamlakatlarda amalga oshirilayotgan islohotlar, zamonaviy 
siyosatlar hamda institutsional mexanizmlar qiyosiy-tahliliy yondashuv asosida o‘rganiladi. 

M A V Z U G A  O I D  A D A B I Y O T L A R  S H A R H I
Davlat fuqarolik xizmatchilari imijini shakllantirish va oshirish jarayoni jamoatchilik bilan aloqalar faoliya-

tining samaradorligi bilan bevosita bog‘liqdir. Zamonaviy boshqaruv sharoitida davlat xizmatchisining ijobiy 
imiji nafaqat uning shaxsiy kasbiy fazilatlarini, balki u faoliyat yuritayotgan davlat organining umumiy qiyofasi 
hamda jamoatchilik oldidagi obro‘-e’tiborini ham aks ettiradi. Shu bois jamoatchilik bilan aloqalarni tizimli va 
maqsadli tashkil etish davlat organlarining ochiqligi, hisobdorligi hamda fuqarolar bilan samarali muloqotini 
ta’minlaydi. Natijada davlat organining, ya’ni tashkilotning ijobiy imiji shakllanadi va mustahkamlanadi.

Ilmiy adabiyotlarda tashkilot imiji tushunchasi turlicha talqin etiladi. Umuman olganda, u tashkilot haqida 
jamoatchilik ongida shakllangan barqaror tasavvurlar majmui bo‘lib, xizmatlar sifati, xodimlarning kasbiy 
madaniyati, xulq-atvori hamda jamoatchilik bilan munosabatlari orqali namoyon bo‘ladi. Davlat organlari misol-
ida esa tashkilot imiji, eng avvalo, davlat fuqarolik xizmatchilarining faoliyati, ularning axloqiy qiyofasi, kasbiy 
mas’uliyati hamda aholi bilan muloqot madaniyati orqali shakllanadi.

Tashkilot imiji tushunchasiga oid ilmiy ta’riflar ham rang-barangdir. Xususan, Broun Jon Pol va Golem-
biyevskiy Robert Tomasga ko‘ra, tashkilot imiji – bu xodimlar tomonidan idrok etilgan yoki tashkilot yoxud 
uning bo‘linmalari haqida boshqalar tomonidan shakllantirilgan qarashlarning qiyosiy va tuzilmaviy yaxlitligidir. 
Grey Edmund Richard va Balmer Jon Maykl Tomas esa tashkilot imijini maqsadli auditoriyaning tashkilot 
haqida shakllangan aqliy tasavvuri sifatida talqin qiladilar. Bernstayn Devidning fikriga ko‘ra, tashkilot imiji – 
bu maqsadli auditoriya ongida mujassam bo‘lgan hissiyotlar va ishonchlardir. Datton Jeyn Elizabet va Duker-
ich Janet Margaret esa imijni tashkilot a’zolarining boshqa insonlar ular haqida qanday fikrda ekanligini aks 
ettiruvchi tasavvur sifatida izohlaydilar. Ind Nikolas imijni signal va xabarlar yig‘indisi natijasida maqsadli audi-
toriyada tashkilot haqida shakllangan tasavvur deb hisoblaydi. Kotler Filippning ta’kidlashicha, imij – bu inson-
ning tashkilot haqida ega bo‘lgan ishonchlari, fikrlari va taassurotlaridir. Dichter Ernest esa imijni tashkilotning 
insonlar ongida qoldirgan umumiy ta’siri sifatida izohlaydi [1].

Mazkur fikrlarni umumlashtirgan holda aytish mumkinki, inson atrof-muhitdagi har qanday obyekt yoki 
hodisa haqida o‘ylaganda, agar u ma’lum darajada ta’sir ko‘rsatsa, ushbu obyekt yoki hodisa inson ongida 
muayyan obraz sifatida shakllanadi. Har bir shaxsda bu obraz uning shaxsiy tajribasi, egallagan bilimlari 
hamda idrok xususiyatlariga asoslanib individual tarzda vujudga keladi. Shakllangan tasavvur esa insonning 
qaror qabul qilishi va amaliy xatti-harakatlariga bevosita ta’sir ko‘rsatadi.

Professor Vigoda-Gadotning ta’kidlashicha, inson ongida tashkilot imijining shakllanishida bevosita aloqa 
bilan bir qatorda nom, logotip hamda eshitilgan ma’lumotlarning ham muhim o‘rni mavjud. Shuningdek, tash-
kilot faoliyatini boshqa tashkilotlar bilan qiyoslash orqali beriladigan baholar ham imij shakllanishida muhim 
ahamiyat kasb etadi [2. B. 202].

Bizningcha, tashkilot imijiga oid ushbu nazariy yondashuvlar davlat fuqarolik xizmatchilari imijini tahlil 
qilishda ham to‘liq qo‘llanilishi mumkin. Chunki davlat fuqarolik xizmatchisining ijobiy imiji davlat boshqaruvi 
tizimining barqarorligini, jamoatchilik ko‘z o‘ngida ko‘rsatilayotgan davlat xizmatlari sifati va samaradorligini, 
shuningdek davlat hokimiyatining boshqa ijtimoiy institutlarga nisbatan obro‘si hamda mavqeini aks ettiradi. 
Shu bilan birga, davlat xizmatchilarining imiji fuqarolarning davlat organlari bilan hamkorlik qilishga tayyorligi, 
davlat xizmatiga nisbatan ishonchi hamda ushbu sohada faoliyat yuritishga bo‘lgan ichki motivatsiyasini belgi-
lovchi muhim omil hisoblanadi.

Inson dunyodagi har qanday narsa yoki hodisani anglash jarayonida, avvalo, u haqda muayyan tasavvur 
– imijni shakllantiradi [3. B. 38]. Bu tasavvur shaxsning bilimlari, tajribasi va individual idrok xususiyatlariga 
tayanadi. Ya’ni inson mavjud ma’lumotlar hamda orttirilgan tajriba asosida atrof-muhitdagi voqelikni baholaydi 
va qabul qiladi. Biror obyekt yoki hodisa haqida tasavvur shakllanishida nafaqat shaxsiy tajriba, balki eshitilgan 
ma’lumotlar, kuzatilgan voqealar hamda turli tashqi ta’sirlar ham muhim o‘rin tutadi. Masalan, mahsulot yoki 
xizmat haqida tasavvur reklama materiallari, atrofdagilar fikri yoki ilgari orttirilgan tajriba ta’sirida shakllanishi 
mumkin. Shu sababli ko‘p hollarda odamlar mahsulot yoki xizmatni bevosita sinab ko‘rmasdan ham, uning imi-
jiga asoslanib qaror qabul qiladilar.

Tashkilot, mahsulot yoki xodim imiji ijobiy, salbiy yoki neytral bo‘lishi mumkin [4. B. 206]. Imijning salbiy 
shakllanishiga turli omillar sabab bo‘ladi va bunday holat ko‘pincha juda tez yuzaga keladi. Masalan, mahsulot 
yoki xizmat haqidagi bitta salbiy tajriba – reklama, tanishlar fikri yoki shaxsiy noxush holat orqali ilgari mavjud 
bo‘lgan ijobiy imijni qisqa vaqt ichida o‘zgartirib yuborishi mumkin. Natijada salbiy tajriba avvalgi ijobiy muno-
sabatni yo‘qqa chiqarib, umumiy imij bahosiga salbiy ta’sir ko‘rsatadi. Shu bois tashkilotlar va xizmat ko‘rsat-
uvchi subyektlar o‘z imijini doimiy ravishda saqlash va mustahkamlashga intilishi zarur. Shu nuqtai nazardan 
qaraganda, davlat fuqarolik xizmatchilari imiji va tashkilot imijini bir-biridan ajratilgan holda o‘rganish mumkin 
emas. Davlat xizmatchisining ijobiy imiji tashkilot imijining muhim tarkibiy qismi bo‘lib, ular o‘zaro uzviy bog‘liq 
va bir-birini to‘ldirib boradi.

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, solishtirmaa tahlil, induksiya, deduksiya va kuzatuv 

usullaridan foydalanilgan.

T A H L I L  V A  N A T I J A L A R 

XORIJIY DAVLATLAR TAJRIBASI VA ZAMONAVIY YONDASHUVLAR
O‘zbekistonda davlat fuqarolik xizmati tizimini modernizatsiya qilish borasida keng ko‘lamli islohotlar 

amalga oshirilayotgan bo‘lsa-da, sohaning ayrim yo’nalishlarini yanada takomillashtirish zarurati yuzaga kelmo-
qda. 

1. Davlat fuqarolik xizmati tizimida inson resurslarini uzoq muddatli va maqsadli rivojlantirish 
bo‘yicha strategik rejalashtirish mexanizmlarini yanada rivojlantirish dolzarb ahamiyat kasb etadi. 
Mazkur masala kadrlarga bo‘lgan ehtiyojni oldindan aniqlash, salohiyatli mutaxassislarni tayyorlash, 
ularni samarali joylashtirish hamda kadrlar zaxirasini izchil shakllantirish jarayonlarida kompleks va 
tizimli yondashuvni kuchaytirish zarurligini ko‘rsatadi.

Isroil Davlat xizmati komissiyasi (Netzivut Sherut HaMedina) faqat tartibga soluvchi organ emas, balki davlat 
organlarining institutsional va strategik salohiyatini oshiruvchi markaziy tuzilma hisoblanadi. Komissiyaning kadrlarni 
boshqarish bo‘linmasi inson resurslarini boshqarish sohasida operativ darajadan strategik darajagacha bo‘lgan yagona 
metodologik yondashuvni ishlab chiqadi va amaliyotga tatbiq etadi. Bu esa vazirliklar va idoralar faoliyatidagi tarqoqlikni 
bartaraf etib, lavozimlar tasnifi hamda kasbiy standartlarning tizimli va uyg‘un bo‘lishini ta’minlaydi [5].

Shu bilan bir qatorda, Isroil tajribasi «xodimlarni xaritalash» yondashuvini qo‘llashi bilan alohida ajralib turadi 
[6]. Bu usul lavozimlarni kelajakdagi o‘zgarishlar va ko‘nikmalarga bo‘lgan ehtiyoj darajasiga qarab tasniflab, kadrlarni 
shunchaki son jihatidan rejalashtirishdan  strategik salohiyatni rejalashtirishga o‘tishda «ko‘prik» vazifasini o‘taydi. 
Mazkur jarayon turli inqirozlar va raqamli transformatsiya sharoitida davlat xizmati tizimining barqarorligini ta’minlov-
chi strategik kadrlar boshqaruvining muhim bo‘g‘ini hisoblanadi.

Bizningcha, kasblarni transformatsiya xavfi bo‘yicha xaritalashda Isroilning “qizil ro‘yxat” modelini davlat fuqa-
rolik xizmati tizimiga moslashtirgan holda joriy etish maqsadga muvofiq. Unga ko‘ra, davlat xizmatidagi lavozimlar 
avtomatlashtirish va raqamlashtirish ta’siri darajasi asosida tasniflanadi. Mazkur yondashuv qaysi sohalarda xodimlarni 
qayta tayyorlash, malakasini oshirish yoki kasbiy mobillik dasturlarini amalga oshirish zarurligini aniq belgilash imkonini 
beradi. Shu bilan birga, u davlat organlarida inson resurslarini uzoq muddatli rejalashtirish, kadrlar siyosati samarador-
ligini oshirish hamda tizimning texnologik barqarorligini ta’minlashga xizmat qiladi. Natijada davlat fuqarolik xizmati 
organlarini strategik rejalashtirish tizimi bilan qamrab olish darajasini 100 foizga yetkazish uchun mustahkam tashkiliy va 
analitik asos shakllanadi. 

2. Davlat xizmatchilarida korrupsiyaga nisbatan murosasiz munosabatni shakllantirish, xizmat faoliyatida 
halollik va ochiqlik tamoyillarini mustahkamlash hamda odob-axloq qoidalariga izchil rioya etish madaniyatini 
rivojlantirish masalasi dolzarb ahamiyat kasb etadi. Mazkur yo‘nalishda amalga oshirilayotgan chora-tadbirlar 
ta’sirchanligini oshirish davlat xizmati tizimida professional etika, jamoatchilik ishonchi va institutsional shaffofli-
kni yanada mustahkamlashga xizmat qiladi.

Germaniya Federativ Respublikasi korrupsiyaga qarshi kurashishni davlat siyosatining ustuvor yo‘nalishlaridan 
biri sifatida belgilab, mazkur sohada muammolarni tizimli tahlil qilish, ularning ildiz sabablarini aniqlash va samarali 
profilaktik mexanizmlarni joriy etishga alohida e’tibor qaratmoqda (1-jadval).

1-jadval
Korrupsiyaning oldini olish bo‘yicha samarali tashkiliy-huquqiy chora-tadbirlar [7]
№ Chora-tadbir mazmuni Tahliliy izoh

1 Korrupsiya tahdidiga eng moyil bo‘lgan 
sohalarni aniqlash

Tavakkalchilikka asoslangan (risk-based) yondashuv 
korrupsiya xavfini oldindan baholash va resurslarni ustuvor 
sohalarga yo‘naltirish imkonini beradi.

2

Davlat mansabdor shaxslariga pora 
berganlikda aybdor deb topilgan jismoniy 
va yuridik shaxslar bo‘yicha yagona 
ma’lumotlar bazasini yaratish

Bunday reestr davlat buyurtmalari tizimida shaffoflikni 
ta’minlaydi va mansabdor shaxslar bilan bog‘liq “niqoblangan” 
ishtiroklarning oldini oladi.

3 Boshqaruv xodimlarining rotatsiyasini 
amalga oshirish

Lavozimda uzoq muddat qolish natijasida shakllanadigan 
manfaatlar to‘qnashuvini kamaytiradi, institutsional xolislikni 
oshiradi.

4 Idoraviy bo‘lmagan ichki nazorat 
bo‘linmalarini tashkil etish

Mustaqil nazorat mexanizmlari hisobdorlikni kuchaytiradi va 
korrupsiya holatlarini erta aniqlash imkonini beradi.

Germaniya Federativ Respublikasida korrupsiyaga qarshi kurashish samaradorligini oshirish maqsadida maxsus 
prokuraturalar tashkil etilgan bo‘lib, ular korrupsiyaviy jinoyatlarni aniqlash va tergov qilishni ixtisoslashgan tartibda 
amalga oshiradi. Mazkur tuzilmalarning asosiy vazifasi – korrupsiya bilan bog‘liq ishlar bo‘yicha chuqur, professional va 
tezkor tergov o‘tkazish, jinoyatlarni qisqa muddatlarda fosh etish hamda huquqiy jarayonlarning samarali tashkil etilishini 
ta’minlashdan iborat.

Bizningcha, korrupsiyaga qarshi kurashish faqat ixtisoslashgan prokuraturalar faoliyati bilan cheklanmasligi lozim. 
Davlat xizmatchilari ongida korrupsiyaga nisbatan mutlaqo murosasiz munosabatni shakllantirish ustuvor vazifaga ayla-
nishi zarur. Buning uchun xizmatga qabul qilishdan boshlab muntazam ravishda Islom ta’limotida pora (rishva) katta 
gunohlardan ekanligini eslatish, etika, qonunga muvofiq ishlash madaniyati va manfaatlar to‘qnashuvi bo‘yicha o‘quv 
dasturlarini joriy etish, shaxsiy javobgarlik tamoyilini kuchaytirish va ochiqlik muhitini ta’minlash muhimdir. 

3. Davlat fuqarolik xizmati tizimida gender tenglik va inklyuzivlik tamoyillarini izchil ta’minlash masalasi 
dolzarb ahamiyat kasb etadi. Mazkur yo‘nalishda amalga oshirilayotgan chora-tadbirlar samaradorligini kuchay-
tirish davlat xizmatida teng imkoniyatlar va inklyuziv boshqaruv muhitini yanada rivojlantirishga xizmat qiladi.

O‘zbekistonda mustaqillikning dastlabki yillaridanoq huquqiy jihatdan, nazariy ravishda ayol va erkak tengligi 
ta’minlangan bo‘lsa-da, bu tenglik uzoq vaqtdan beri amalda emas, balki qog‘ozda qolib kelgan edi. Yangi tahrirdagi 
Konstitutsiyaning 58-moddasida: “Xotin-qizlar va erkaklar teng huquqlidirlar. Davlat xotin-qizlar va erkaklarga jamiyat 
hamda davlat ishlarini boshqarishda, shuningdek jamiyat va davlat hayotining boshqa sohalarida teng huquq va imkoni-
yatlarni ta’minlaydi”, deb belgilandi [8]. So‘nggi 7 yil ichida jamiyatda ayollarga munosabat yaxshi tomonga o‘zgardi. 
Shu bilan birga, mavjud amaliyot gender tenglik va inklyuzivlikni ta’minlash borasidagi ishlarni yanada tizimli va sama-
rali tashkil etish zarurligini ko‘rsatadi.Jahon Iqtisodiy Forumi tomonidan e’lon qilingan 2024-yilgi Gender tafovut indeksi 
ma’lumotlariga ko‘ra, O‘zbekiston ayollarning iqtisodiy faoliyatda ishtirok etishi bo‘yicha 146 davlat ichida 108-o‘rinni 
egallagan [9].

Tahliliy ma’lumotlar ayollarning oilaviy va ijtimoiy majburiyatlari bilan kasbiy faoliyatini uyg‘unlashtirish jaray-
onida, shuningdek, mehnat bozoriga kirish va rahbarlik lavozimlariga tayinlanishda muayyan ijtimoiy va institutsional 
to‘siqlar mavjudligini ko‘rsatadi.

Davlat fuqarolik xizmatida gender tenglik va inklyuzivlikni kuchaytirish uchun xorij tajribasiga tayangan holda 
kompleks yondashuvni joriy etish maqsadga muvofiq. Xususan, Fransiya va Germaniya tajribasidagi kabi, rahbarlik 
lavozimlari uchun bosqichma-bosqich kvota mexanizmlarini qonun darajasida mustahkamlash samarali natija beradi [10], 
deb o‘ylaymiz. Bu choralar vaqtinchalik xarakterga ega bo‘lib, amaldagi tengsizlik bartaraf etilguncha qo‘llanilishi lozim. 
Shu bilan birga, Kanada amaliyotidagi kabi, davlat organlarida gender audit tizimini joriy etish, har yillik gender hisobot-
larini e’lon qilish va rahbarlar faoliyatini inklyuzivlik indikatorlari asosida baholash muhimdir [11]. AQShdagi “affirma-
tive action” (o‘tmishda tizimli ravishda kamsitishga uchragan guruhlarga (masalan, ayollar, irqiy yoki etnik ozchiliklar) 
teng imkoniyat yaratish maqsadida davlat yoki tashkilot tomonidan qo‘llaniladigan maxsus chora-tadbirlar majmuasi) 
amaliyotidan kelib chiqib, kadrlar zaxirasini shakllantirishda ayollar va kam vakillikka ega guruhlar uchun maxsus lid-
erlik dasturlarini tashkil etish ham maqsadga muvofiq. Bunday choralar shakliy tenglikni amaliy tenglikka aylantirishga 
xizmat qiladi va davlat xizmatining ijtimoiy adolatga sodiq, inklyuziv institut sifatidagi imijini mustahkamlaydi.

Yuqoridagi mulohazalarni umumlashtirib aytishimiz mumkinki, davlat fuqarolik xizmatida gender tenglik va inkly-
uzivlikni ta’minlash faqat ijtimoiy adolat tamoyili emas, balki davlat boshqaruvi samaradorligi va institutsional barqa-
rorlikni oshirishning muhim omili hisoblanadi. Shu nuqtai nazardan, oila va xotin-qizlarni qo‘llab-quvvatlash tizimini 
yanada kuchaytirish, xotin-qizlarning huquq va qonuniy manfaatlarini ta’minlash, ularning ijtimoiy, iqtisodiy hamda siy-
osiy faolligini oshirish maqsadida davlat fuqarolik xizmatida xotin-qizlar ulushini 40 foizga yetkazishga qaratilgan aniq 
maqsadli ko‘rsatkichni joriy etish maqsadga muvofiq.

4. Mavjud amaliyot davlat fuqarolik xizmati tizimida raqamlashtirish jarayonlarini chuqurlashtirish, elek-
tron platformalar o‘rtasidagi o‘zaro integratsiyani kuchaytirish hamda boshqaruv va xizmat ko‘rsatish jarayon-
larini avtomatlashtirish bo‘yicha ishlarni yanada tizimli tashkil etish zarurligini ko‘rsatadi. Bu esa ma’lumotlar 
almashinuvi samaradorligini oshirish, tezkor qaror qabul qilish va davlat xizmatlari sifatini yaxshilash imkoniyat-
larini kengaytiradi.

Davlat fuqarolik xizmatida raqamlashtirishni chuqurlashtirish, elektron platformalarni o‘zaro integratsiya qilish va 
Human Resources (Inson resurslari) jarayonlarini avtomatlashtirish masalasida Janubiy Koreya tajribasi ilg‘or namuna 
hisoblanadi. 2000-yildan boshlab Koreya hukumati “e-Saram” elektron inson resurslarini boshqarish (e-HRM) tizimini 
joriy qildi. Mazkur platforma davlat xizmatchilari bilan bog‘liq barcha jarayonlarni – ishga qabul qilish, xizmat o‘tashi, 
malaka oshirish, samaradorlikni baholash, ish haqi, kompensatsiyalar va pensiya masalalarini – yagona raqamli muhitga 
birlashtirdi. Tizim bulut (cloud) texnologiyalari asosida ishlaydi va 70 dan ortiq markaziy idoralar hamda yuz minglab 
davlat xizmatchilarini qamrab oladi [12].



M U H A N D I S L I K  VA  I Q T I S O D I Y O T  J U R N A L I
M

U
H

A
N

D
IS

LI
K

  
 И

Н
Ж

Е
Н

Е
Р

И
Я

  
 E

N
G

IN
E

E
R

IN
G

2024-yil, noyabr. № 4-son.

738 https://muhandislik-iqtisodiyot.uz

Umuman olganda, Koreya tajribasi GRH raqamli tizimi, ma’lumotlar integratsiyasi va kadrlar kompetensiyalarini 
oshirish siyosatini bir-biriga uyg‘unlashtirgan holda davlat xizmatini institutsional darajada modernizatsiya qilish mum-
kinligini ko‘rsatadi. Hozirda O‘zbekistonda ham Yagona interaktiv davlat xizmatlari portali – my.gov.uz orqali elektron 
davlat xizmatlari ko‘rsatilmoqda va raqamli infratuzilma shakllanib bormoqda. Biroq Koreya modelida ayrim qo‘shimcha 
institutsional jihatlar mavjud bo‘lib, ularni bosqichma-bosqich joriy etish maqsadga muvofiq. Ayniqsa, aholi va tadbirkor-
lik subyektlari uchun davlat xizmatlaridan foydalanish imkoniyatlarini kengaytirish maqsadida elektron shaklda ko‘rsa-
tiladigan davlat xizmatlari ulushini 90 foizdan oshirishga qaratilgan aniq institutsional chora-tadbirlarni amalga oshirish 
maqsadga muvofiq.

5. Mavjud amaliyot davlat fuqarolik xizmatchilarining kasbiy kompetensiyalarini uzluksiz rivojlan-
tirish va malakasini oshirish jarayonlarini o‘quv-uslubiy jihatdan muvofiqlashtirish bo‘yicha yagona 
tizimli yondashuvni yanada takomillashtirish zarurligini ko‘rsatadi. Shu bilan birga, ushbu sohada 
innovatsion yondashuvlar, zamonaviy ta’lim texnologiyalari va amaliyotga yo‘naltirilgan dasturlarni 
joriy etishda xususiy sektor imkoniyatlaridan kengroq foydalanish maqsadga muvofiqdir.

Fransiyadagi davlat xizmatchilarini o‘qitish tizimi mukammalligi va puxta o‘ylanganligi bilan farqlanadi. Bu 
tizimga qator o‘quv muassasalari kiradi. Bular orasida eng muhimi bizga ma’lum Milliy Ma’muriyat maktabi (MMM) 
bo‘lib, u 1945-yilda tashkil etilgandir. Bu maktab oliy toifali davlat xizmatchilarini tayyorlaydi. MMMni tugallash eng 
yuksak lavozimlarga yo‘l ochadi [13. B. 109]. 

Fransiyaning Milliy Ma’muriyat maktabi (École nationale d’administration) 2022-yil 1-yanvardan Fransiya Davlat 
xizmati milliy instituti (Institut national du service public)ga aylantirilgan. INSP faoliyatiga oid tadqiqotlar shuni ko‘rsa-
tadiki, muassasada nazariy bilimlardan ko‘ra talabalar amal qilishi lozim bo‘lgan rasmiy-me’yoriy odatlar va an’anaviy 
qoidalar ustuvor ahamiyatga ega [14]. O‘zini “umumiy yo‘nalishdagi” tayyorlov maktabi sifatida pozitsiyalaydigan ushbu 
dargohda ta’lim mazmunidan ko‘ra ish uslubi, shakl va amaliy ko‘nikmalarni shakllantirishga ustuvor ahamiyat beriladi. 
Chunki yuqori bo‘g‘in davlat xizmatchilari, avvalo, turli siyosiy pozitsiyalarni qiyosiy tahlil qilish, davlat siyosatini ishlab 
chiqish hamda uni ma’muriy mexanizmlar orqali amalga tatbiq etish bo‘yicha asoslangan xulosalar tayyorlashga mas’ul 
hisoblanadi.

Kasbiy kompetensiyani oshirish faqat qisqa muddatli malaka oshirish kurslari bilan cheklansa, u tizimli islohotlar 
uchun yetarli asos yarata olmaydi. Fransiya tajribasi shuni ko‘rsatadiki, davlat xizmati maktabi kadrlar saralash mex-
anizmi, karera rivojini tartibga soluvchi institut, ma’muriy madaniyatni shakllantiruvchi muhit va davlat siyosatini ishlab 
chiquvchi intellektual markaz vazifasini bajarishi lozim. Shu nuqtai nazardan, davlat boshqaruvini modernizatsiya qilish 
jarayonida raqamli transformatsiya, servis yondashuvi va institutsional samaradorlikni o‘zaro uyg‘unlashtirish muhim 
ahamiyat kasb etadi. Xususan, davlat xizmatlarini raqamlashtirish ko‘lamini kengaytirish orqali aholi uchun “Servis 
davlat” tizimini joriy etish, fuqaro va davlat o‘rtasidagi munosabatlarda byurokratik tartibotlarga barham berish hamda 
davlat xizmatlarining 20 foizini xususiy sektorga o‘tkazish davlat boshqaruvida samaradorlik, ochiqlik va raqobat muhitini 
kuchaytirishga xizmat qiladi. Bu esa, o‘z navbatida, davlat xizmati tizimida professionallik, natijadorlik va jamoatchilik 
ishonchini mustahkamlashning muhim institutsional omili sifatida namoyon bo‘ladi. 

6. Mavjud amaliyot davlat fuqarolik xizmati tizimida lavozimlar tahlili va kompetensiya modellarini 
yagona hamda ilmiy asoslangan yondashuv asosida takomillashtirish zarurligini ko‘rsatadi. Bu esa 
muayyan lavozimlarga munosib kadrlarni saralash, xodimlarning kasbiy salohiyati va amaliy ko‘nikma-
larini maqsadli rivojlantirish hamda mehnat samaradorligini xolis baholash jarayonlari samaradorligini 
oshirishga xizmat qiladi.

Ushbu muammoning ustuvor yechimi sifatida Yaponiya davlat xizmatiga xos institutsional madaniyatni shakllant-
irish tajribasi e’tiborga loyiq. Yapon davlat xizmatida elitarizm ruhi va amaldor obro‘sining an’anaviy himoyasi ustuvor 
ahamiyat kasb etadi [15]. “Kenson mimpi” yondashuvi doirasida amaldor maqomining yuqori qo‘yilishi xizmatchining 
nafaqat huquqiy, balki ijtimoiy-axloqiy mas’uliyatini ham mustahkamlaydi. Bu madaniy omil davlat xizmatiga tanlovda 
yuqori talablar qo‘yish, xizmatchining professional nufuzini asrash va uning maqomini institut sifatida mustahkamlashga 
xizmat qiladi. O‘zbekiston sharoitida lavozimlar tahlili va kompetensiya modelini joriy etishni davlat xizmatchisining 
maqomi, obro‘si va professional elitasini shakllantirish siyosati bilan uyg‘unlashtirish maqsadga muvofiq. Faqat texnik 
HR instrumentlari emas, balki davlat xizmati nufuzini institutsional darajada mustahkamlash orqaligina kadrlar saralash 
va rivojlantirish tizimi samarali ishlaydi. Ana shundagina tashkilot raqobatbardoshlik va barqaror rivojlanishni ta’minlay 
oladi, davlat fuqarolik xizmatchisining ijobiy imiji esa professionallik, ochiqlik va jamoatchilik ishonchi asosida mustah-
kamlanadi.

7. Mavjud amaliyot davlat fuqarolik xizmatchilari mehnatiga haq to‘lash tizimini bajarilayotgan vazifalarning 
murakkabligi, mas’uliyat darajasi, ahamiyati hamda mehnat natijadorligi bilan bog‘liq mezonlar asosida yanada takomil-
lashtirish zarurligini ko‘rsatadi. Bu esa xodimlarning mehnat unumdorligi va kasbiy motivatsiyasini oshirish, shuningdek, 
yuqori malakali kadrlarni davlat xizmatiga jalb etish samaradorligini kuchaytirishga xizmat qiladi.

Hozirgi kunda jahon amaliyotida davlat fuqarolik xizmati tizimining shartli ravishda uch asosiy modeli shakllangan. 
Ushbu modellar davlat xizmatchilari mehnatiga haq to‘lash mexanizmlarini belgilash, uning tamoyillari va institutsional 
chegaralarini aniqlashda mezon vazifasini bajaradi (1-rasm).

1-rasm. Davlat fuqarolik xizmatchilari mehnatiga haq to‘lash tizimlari [16].

O‘zbekiston davlat fuqarolik xizmatchilari mehnatiga haq to‘lash tizimi mazmunan karera (romano-ger-
mancha) modelga yaqin. Ushbu model Fransiya, Germaniya, Yaponiya kabi mamlakatlarda keng qo‘llanilib, 
davlat xizmatini barqaror ierarxik tuzilma asosida tashkil etishga tayanadi. Tizimning asosi – barcha xizmatchi-
larga tatbiq etiladigan yagona tarif setkasi bo‘lib, ish haqi lavozim darajasi va pog‘onasiga qarab belgilanadi. 
An’anaviy yondashuv moddiy rag‘batdan tashqari maqom, ijtimoiy kafolatlar va barqarorlikni ham muhim omil 
sifatida ko‘radi. Individual rag‘batlantirish kasbiy guruh va bazaviy maosh miqdoriga bog‘liq tarzda shakllanadi. 
Shu tariqa mehnatga haq to‘lash tizimi ierarxiya va tarif mezonlari asosida tartibga solinadi.

Yaponiya tajribasi tahlil etilayotgan muammoga institutsional yechim taklif etadi. U yerda davlat xizmatchisi 
maoshi ikki asosiy mezon – malaka darajasi (gradatsiya) va xizmat pog‘onasi (staj) asosida belgilanadi. Amalda 
11 ta gradatsiya va 32 ta pog‘ona mavjud bo‘lib, bir gradatsiyadan ikkinchisiga o‘tish xizmatchining yillik faoli-
yati natijalari baholanishiga bog‘liq. Odatda, bunday baholash har bir-ikki yilda amalga oshiriladi. Shu tariqa, 
ish haqi dinamikasi xizmatchining real samaradorligi bilan uzviy bog‘lanadi [17].

8. Mavjud amaliyot davlat fuqarolik xizmati jozibadorligini oshirish hamda davlat xizmatchilarini 
moddiy va nomoddiy rag‘batlantirish mexanizmlarini yanada samarali tashkil etish zarurligini ko‘rsa-
tadi. Bu esa kadrlar qo‘nimsizligini kamaytirish, tajribali va malakali xodimlarni tizimda saqlab qolish, 
ularning kasbiy motivatsiyasi hamda xizmat faoliyati samaradorligini oshirishga xizmat qiladi.

Davlat xizmatlari jamiyat taraqqiyoti va fuqarolar qoniqishini ta’minlashda muhim o‘rin tutadi. Ularning 
zarur sifat darajasida ko‘rsatilishi esa, avvalo, davlat xizmatchilarining motivatsiyasiga bevosita bog‘liq. Yuqori 
motivatsiyaga ega davlat xizmatchilari aholiga samarali va sifatli xizmat ko‘rsatish orqali fuqarolar qoniq-
ishini oshiradi hamda davlat boshqaruviga bo‘lgan ishonch mustahkamlanishiga hissa qo‘shadi. Shu jihat-
dan, olimlarning fikriga ko‘ra, davlat xizmatchilari motivatsiyasi davlat boshqaruvi samaradorligini ta’minlovchi 
muhim omillardan biri hisoblanadi.

Davlat xizmatchilari motivatsiyasi tushunchasi dastlab Amerika ilmiy maktabi doirasida shakllangan 
bo‘lsa-da, keyinchalik turli mamlakatlarda amalga oshirilgan tadqiqotlar natijasida xalqaro ilmiy muhokama 
obyektiga aylandi. Ushbu tushuncha ilk bor Indiana University professorlari James L. Perry va Lois Recas-
cino Wise tomonidan ilmiy jihatdan asoslab berilgan [18]. Keyingi yillarda olib borilgan tadqiqotlar davlat fuqa-
rolik xizmatchilarini motivatsiyalashning konseptual va nazariy asoslarini aniqlash, uning paydo bo‘lish omillari 
va natijalarini tahlil qilish, davlat sektoriga xos motivatsiya mexanizmlarini ochib berish hamda turli mamlakatlar 
amaliyotini qiyosiy o‘rganish kabi yo‘nalishlarda sezilarli darajada kengaydi [19].

Olimlarning fikriga ko‘ra, motivatsiya inson xulq-atvorini yo‘naltiruvchi ichki va tashqi omillar majmuasi his-
oblanadi. Ichki omillar shaxsning ichki qoniqishi, qiziqishi va o‘z salohiyatini rivojlantirishga intilishi bilan bog‘liq 
bo‘lsa, tashqi omillar ish haqi, rag‘batlantirish va turli moddiy yoki nomoddiy mukofotlar bilan bog‘liq [20].

Tadqiqotlar davlat xizmatchilari ko‘p hollarda moddiy rag‘batlantirishdan ko‘ra jamiyatga xizmat qilish, 
fidoiylik ko‘rsatish va boshqalarga yordam berish kabi ichki motivatsiya omillari bilan ko‘proq rag‘batlanishini 
ko‘rsatadi [21]. Bu holat tashqi rag‘batlantirish ahamiyatini inkor etmaydi, balki davlat xizmatchilari motivatsi-
yasida ichki qadriyatlar ustuvor ahamiyatga ega ekanini ko‘rsatadi.

Janubiy Koreya olimlari Lim J.Y. va Moon K.K., Shveysariya tadqiqotchilari Anderfuhren-Biget S., 
Varone F., Giauque D. va Ritz A., Buyuk Britaniya olimi Petrovsky N., Italiya olimlari Palma R., Crisci A. 
va Mangia G., shuningdek AQSh olimlari Ryan R.M. va Deci E.L. tomonidan olib borilgan ilmiy tadqiqotlarda 

motivatsiya tushunchasining manbasini aniqlash murakkab masala ekani ta’kidlanadi. Mazkur tadqiqotlarda 
motivatsiya manbasiga oid nazariyalar shartli ravishda ikki asosiy guruhga ajratiladi. 

Birinchi guruh nazariyalari motivatsiyaning ichki omillariga e’tibor qaratib, uning asosiy manbai sifatida 
inson ehtiyojlari va turtkilarini ko‘rsatadi. Ushbu yondashuvga ko‘ra, rahbarlar xodimlarning ehtiyojlarini to‘g‘ri 
anglab, ularni qondirishni rag‘batlantirish vositasi sifatida qo‘llay olsa, bu xodimlarning mehnat faoliyati sama-
radorligini oshirishga xizmat qiladi.

Ikkinchi guruh nazariyachilari jarayon nazariyalari doirasida birlashib, motivatsiyani asosan tashqi omillar 
ta’siri orqali tushuntiradilar. Ushbu yondashuvda motivatsiya manbasini faqat ehtiyojlar bilan izohlash o‘rniga, 
inson xulq-atvorining qanday boshlanishi, qay tarzda davom etishi va qaysi sharoitlarda to‘xtashi kabi jarayon-
lar tahlil qilinadi. Shu nuqtai nazardan, mazkur nazariyalarning asosiy maqsadi muayyan xulq-atvorni namoyon 
etayotgan shaxsning bu harakatni qayta takrorlashiga qanday omillar ta’sir ko‘rsatishini aniqlashdan iborat. Bu 
esa inson faoliyatini rag‘batlantirish mexanizmlarini tushunish va ularni amaliyotda samarali qo‘llash imkonini 
beradi.

Iqtisodiy motivatsiya vositalarida asosiy omil xodimning o‘zi va oilasining hayotini moddiy jihatdan ta’min-
lash imkonini beruvchi yetarli darajadagi ish haqi hisoblanadi. Bunday rag‘batlantirish tizimining samarali ish-
lashi uchun xodim o‘z shaxsiy muvaffaqiyati tashkilotning umumiy natijalari bilan uzviy bog‘liq ekanini anglab 
yetishi muhim ahamiyatga ega. Agar ushbu o‘zaro bog‘liqlik ta’minlanmasa, xodim bajarayotgan mehnatini 
faqat moddiy daromad manbai sifatida qabul qila boshlaydi. Bu esa tashkilot maqsadlariga erishish jarayoniga 
salbiy ta’sir ko‘rsatib, xodimning tashkilot faoliyatiga qo‘shayotgan hissasi va mehnat samaradorligining pasay-
ishiga olib kelishi mumkin.

Psixo-ijtimoiy motivatsiya vositalari xodimlar faoliyatida iqtisodiy rag‘batlantirish omillari kabi muhim 
ahamiyatga ega, chunki inson tabiatan ijtimoiy mavjudot bo‘lib, u moddiy ehtiyojlar bilan birga ijtimoiy ehtiyo-
jlarga ham egadir. Ilgari bu omillarga yetarlicha e’tibor berilmagan bo‘lsa-da, so‘nggi yillarda ularning ahamiyati 
keng e’tirof etilmoqda. Ayniqsa davlat muassasalarida bunday rag‘batlantirish vositalari muhim hisoblanadi, 
zero davlat xizmatchilari barqaror ish haqiga ega bo‘lgani sababli, ko‘proq o‘z mehnatining qadrlanishi, 
jamoada munosib o‘rin egallashi va kasbiy rivojlanish imkoniyatlariga ahamiyat qaratadi. Mazkur ehtiyojlarning 
ta’minlanishi xodimning o‘z-o‘ziga ishonchini mustahkamlab, uni tashkilot maqsadlariga erishish yo‘lida yanada 
samarali mehnat qilishga undaydi.

Tashkiliy va boshqaruv motivatsiya vositalari tashkilotda xodimlarni rag‘batlantirishda muhim o‘rin tutadi. 
Bularga qaror qabul qilish jarayonida ishtirok etish, ta’lim va lavozim bo‘yicha o‘sish imkoniyatlari, shuningdek 
ish mazmunining mazmunli tashkil etilishi kabi omillar kiradi. Ushbu vositalar adolatli va samarali qo‘llanil-
ganda, tashkilotda sog‘lom raqobat muhiti shakllanib, xodimlarning mehnatga bo‘lgan qiziqishi va ish samara-
dorligi oshadi.

Yuqoridagilardan kelib chiqib, bizningcha, davlat fuqarolik xizmatida kadrlar motivatsiyasi va rag‘batlan-
tirish mexanizmlarini takomillashtirish davlat xizmati jozibadorligini oshirish, malakali kadrlarni saqlab qolish 
hamda davlat boshqaruvi samaradorligini ta’minlashning muhim sharti hisoblanadi. Shu nuqtai nazardan, 
xalqning davlat fuqarolik xizmatiga bo‘lgan ishonchini oshirish, ijobiy fikrni shakllantirish hamda ushbu yo‘nal-
ishda jamoatchilik bilan hamkorlik qilish bo‘yicha manzilli chora-tadbirlar ishlab chiqish maqsadga muvofiq. 
Bunday yondashuv davlat xizmatchilarining jamiyat oldidagi nufuzini mustahkamlash, davlat xizmatiga nis-
batan ijobiy ijtimoiy munosabatni shakllantirish va xizmatning ijtimoiy ahamiyatini keng targ‘ib qilishga xizmat 
qiladi. 

X U L O S A  V A  T A K L I F L A R 
Tahlillar shuni ko‘rsatdiki, mustaqillikning dastlabki yillarida davlat xizmati sohasida yaxlit huquqiy baza va 

yagona institutsional yondashuvning mavjud emasligi davlat xizmati tizimida byurokratik yondashuvlar, kadrlar 
tanlovida subyektivlik va xizmat munosabatlarining parchalangan holda shakllanishiga olib kelgan. So‘nggi 
yillarda amalga oshirilgan islohotlar, xususan, “Davlat fuqarolik xizmati to‘g‘risida”gi Qonunning qabul qilinishi, 
Davlat xizmatini rivojlantirish agentligi faoliyatining yo‘lga qo‘yilishi, ochiq tanlov va raqamli HR tizimlarining 
joriy qilinishi davlat xizmatini modernizatsiya qilishda muhim institutsional qadam bo‘ldi. Mavjud amaliyot shuni 
ko‘rsatadiki, amalga oshirilayotgan islohotlarga qaramay, davlat xizmati jozibadorligini oshirish, ish haqi tizimin-
ing raqobatbardoshligini ta’minlash, hududiy nomutanosibliklarni kamaytirish, axborot shaffofligini kuchaytirish, 
tanlov mexanizmlarini yanada takomillashtirish hamda yosh kadrlarni jalb etish bo‘yicha tizimli yondashuvni 
kuchaytirish zarurati saqlanib qolmoqda.

Shuningdek, davlat fuqarolik xizmati imijiga ta’sir etuvchi zamonaviy omillar sifatida kompetensiyaviy yon-
dashuv, strategik kommunikatsiya, tashkiliy madaniyat, axloqiy me’yorlar va sun’iy intellekt texnologiyalarining 
ahamiyati asoslab berildi. Davlat xizmatchisining ijobiy imiji uning faqat shaxsiy fazilatlari bilan emas, balki pro-
fessional kompetentligi, aholi bilan muloqot madaniyati, tashkilotdagi ichki muhit, xizmat etikasiga rioya qilishi 

va raqamli texnologiyalardan samarali foydalanish darajasi bilan ham belgilanishi isbotlandi. Ayniqsa, raqamli 
platformalar, elektron hukumat tizimlari va sun’iy intellekt texnologiyalarining joriy qilinishi davlat xizmatining 
tezkorligi, shaffofligi va hisobdorligini oshirish orqali jamoatchilik ishonchini mustahkamlashda muhim vosita 
ekani ko‘rsatildi. Shu bilan birga, sun’iy intellektdan foydalanish jarayonida axloqiy va huquqiy xavflarni ino-
batga olish, algoritmlar shaffofligini ta’minlash va inson omilini saqlab qolish zarurligi ta’kidlandi.

Xorijiy davlatlar tajribasining qiyosiy tahlili Isroil, Singapur, Fransiya, Germaniya, Yaponiya va Janubiy 
Koreya kabi mamlakatlarda davlat xizmati imijini mustahkamlash institutsional islohotlar, strategik rejalashtir-
ish, inson resurslarini uzoq muddatli boshqarish, raqamli texnologiyalarni keng joriy etish va kasbiy kompeten-
siyalarni tizimli rivojlantirish bilan uzviy bog‘liq ekanini ko‘rsatdi. Mazkur davlatlarda kadrlar zaxirasini maqsadli 
shakllantirish, gender tenglik va inklyuzivlikni ta’minlash, korrupsiyaga qarshi murosasiz munosabatni qaror 
toptirish hamda davlat xizmatchilarini moddiy va nomoddiy rag‘batlantirish mexanizmlarining samarali yo‘lga 
qo‘yilishi davlat xizmati nufuzini oshirishga xizmat qilayotgani aniqlandi.

Umuman olganda, davlat fuqarolik xizmati imijini oshirish kompleks va uzviy yondashuvni talab etadi. 
Davlat xizmati nufuzini yuksaltirish uchun strategik rejalashtirishning yagona tizimini shakllantirish, kompe-
tensiyaviy kadrlar siyosatini rivojlantirish, adolatli mehnatga haq to‘lash mexanizmlarini joriy etish, raqamli 
transformatsiyani chuqurlashtirish, xizmat etikasi va tashkiliy madaniyatni institutsional darajada mustahkam-
lash hamda davlat xizmatchilarining jamoatchilik bilan ochiq va tizimli muloqotini ta’minlash muhim ahamiyat 
kasb etadi. Shu nuqtai nazardan, xorijiy tajribani milliy institutsional sharoitlarga mos holda tatbiq etish Yangi 
O‘zbekistonda inson manfaatlariga yo‘naltirilgan, ochiq, professional va jamoatchilik ishonchiga asoslangan 
davlat boshqaruvi tizimini shakllantirishning muhim sharti hisoblanadi.

